
ओ३म्
‘ऋषि दयानन्द के भक्त भजन सम्राट अमीचन्द जी’
-मनमोहन कुमार आर्य, देहरादून।
[image: C:\Users\Manmohan\Downloads\Cloud Gem+_20160906_114136.jpg]आर्यसमाज के इतिहास में भक्त हृदय कवि अमींचन्द्र जी का नाम स्वर्णाक्षरों में अंकित है। महर्षि दयानन्द की प्रेरणा से वह कीचड़ से निकल कर शुद्ध व पवित्र जीवन के धनी अर्थात् ‘‘हीरा” बने जो अन्यों के लिए प्रेरणास्रोत एवं अनुकरणीय है। अमींचन्द जी ने अनेक ऐसे गीत व भजन लिखे हैं जिसके लिए वह आर्यसमाज एवं ईश्वर के सच्चे भक्तों के दिलों में सदैव अमर रहेंगे। आज हम उनके जीवन व व्यक्तित्व पर आर्यजगत के एक महान् विद्वान पं. चमूपति की लेखनी से लिखे गये कुछ शब्दों को प्रस्तुत कर रहे हैं। यह सामग्री हमने प्रा. राजेन्द्र जिज्ञासु जी द्वारा सम्पादित ‘विचार वाटिका’ पुस्तक भाग एक से ली है। इसके लिए हम इस पुस्तक के प्रकाशक श्री प्रभाकरदेव आर्य जी व सम्पादक प्रा. जिज्ञासु जी का धन्यवाद करते हैं। 

पं. चमूपति जी लिखते हैं कि (ऋषिभक्त) अमींचन्द का जन्म स्थान हरणपुर था जो जेहलम जिले (वर्तमान में पाकिस्तान में) की पिंड-दादनखां तहसील में एक छोटा सा ग्राम है। इनका वंश ‘‘बाली” था-यह मोहयाल ब्राह्मणों के अन्तर्गत एक विख्यात उपजाति है। 

अमींचन्द को गायन का अनुराग बाल्यकाल से था। कदाचित इसी कारण से इनका संग मीरासियों और वेश्याओं से हो गया। यह गानविद्या पर देव का अत्याचार है कि यह विद्या दुराचारियों के हाथ जा पड़ी है। अमींचन्द गान रस का रसिया ! यही रस उसे दुराचारियों में ले गया और उसमें ऐसा फंसाया कि वहीं तन्मय कर दिया। मांस खाता, मद पीता और दिन-रात दुव्र्यसनियों की कुसंगति में रहता। 

अपने समय के मुन्शियों की भांति अमींचन्द उर्दू पढ़ा था। जेहलम तहसील में वासिल बाकी नवीस हो गया। बीस बाईस वर्ष की निरन्तर कर्मचारिता के पश्चात् चुंगी का दारोगा बना और स्थानापन्न नाइब तहसीलदार भी नियत किया जाने लगा। एक बार एक सेठ के गुमाश्ते के साथ मिल मिलाकर वस्तुओं का कृत्रिम भाव लिख दिया, जिससे उस गुमाश्ते को सरकार की ओर से उचित से बहुत अधिक रुपया मिलने की संभावना थी। भेद खुल जाने से इन पर और तहसीलदार पर अभियोग चला। तहसीलदार तो बन्दीगृह भेजा गया और इन्हें त्यागपत्र देने को बाधित किया गया। गुमाश्ते ने 40 रु. मासिक के स्थान में 60 रु. अपने सेठ के यहां से दिलवा दिये और उधर नौकर करा दिया। इस नौकरी में अमीचन्द कलकत्ते आदि अनेक स्थानों में गया और इस प्रकार लगभग 3 वर्ष जेहलम से बाहर रहा। 

जब लौटा तो अब वह अमीचन्द पुराना अमीचन्द न था। अब आर्यसमाज का सभासद हो चुका था और पुराने दुराचार सब छूट गये थे। अब तो न मांस था, न मद्यपान था, न दुराचारियों का संग था। 	

कहते हैं डाक्टर महाशय अमींचन्द को गुजरात ले गए। वहीं ऋषि दयानन्द के दर्शन हुए। ऋषि के सामने अमींचन्द ने भजन गाया। ऋषि बोल उठे, ‘है तो हीरा परन्तु कीचड़ में पड़ा है’। इतने ही में आंख खुल गई और जो दुव्र्यसनी अमींचन्द था, वही रागविद्या व्यसनी अमींचन्द ‘‘अमीचन्द्र” हो गया और जहाँ तहाँ ‘‘अमीं रस” की वृष्टि करने लगा। कुछ हो ऋषि की अपनी-अथवा समाज द्वारा परम्परागतकृपा से अमींचन्द की काया पलट गई, और जो अनुराम उसे पहले विषय भोग से था वह अब ईश्वर भक्ति में हो गया। 

पहले गजलें लिखते थे, अब भजन लिखने लगे। गवैये थे ही। स्वर मनोहर पाया था। जिन्होंने सुना है कहते हैं कोकिल की सी ध्वनि थी। आप ही भजन बनाते और आप ही गाते। आर्य समाजों के सत्संगों और नगर-कीर्तनों की शोभा का एक भाग अमीचन्द के भजन होते। लाहौर आर्यसमाज के उत्सव पर, जो प्रान्त के समाजों का केन्द्र उत्सव होता था, प्रतिवर्ष जाते और अपने गान की धूम मचा आते।   

जेहलम में अमींचन्द की ससुराल थी। अब वहीं डेरा लगा लिया। कुछ भूमि भी ले ली। दस वर्ष तक निरन्तर आर्यसमाज के अधिकारियों में रहे। अपनी आयु के अन्तिम कई वर्ष उसी समाज के प्रधान भी रहे। 

29 जुलाई सन् 1893 ई. को अमींचन्द का देहान्त हुआ। इससे पूर्व स्वीकार पत्र लिख चुके थे, जिससे उनकी सारी दाय पहले उनकी धर्मपत्नी के, और उस देवी की भी मृत्यु के पश्चात् डी.ए.वी. कालेज के अधिकार में चली जानी थी। कहते हैं कि इस स्वीकार पत्र के अनुसार कार्य नहीं किया गया। 

अमींचन्द के जीवनकाल में अभी आर्यसमाज के दो भाग न हुए थे और कालेज सारे समाज की साझी संस्था थी। अतः कालेज को दाय दान दे देने से उनका किसी पार्टी विशेष से सम्बन्ध सिद्ध नहीं होता। (यहां पर पं. चमूपति जी लिखित विवरण समाप्त हो जाता है।)

पाठकों की जानकारी के लिए बता दें कि स्वामी दयानन्द जी प्रचार करते हुए अविभाजित भारत के पंजाब के झेलम नगर में पहुंचे थे और वहां वैदिक धर्म पर व्याख्यान दिए थे। इन व्याख्यानों में वहां निवास करने वाले अमींचन्द जी सम्मिलित होते थे। एक दिन व्यायख्यान आरम्भ होने में कुछ समय था, अतः उन्होंने स्वामी जी से अनुमति लेकर एक भजन प्रस्तुत किया। भजन स्वामी जी और श्रोताओं को अच्छा लगा अतः भजन की समाप्ति पर स्वामी जी ने उनकी खूब प्रशंसा की। व्याख्यान समाप्ति पर आयोजको ने स्वामी को अमींचन्द्र जी के पापपूर्ण जीवन के किस्से सुनायें। स्वामी जी ने सबकी बातें सुनी और मौन रहे। अगले दिन व्याख्यान से काफी समय पूर्व ही अमीचन्द जी पहुंचे गये और सबसे आगे बैठे हुए थे। आज भी व्याख्यान आरम्भ होने में कुछ समय शेष था। अमींचन्द जी ने आज पुनः स्वामी जी से अनुमति ली और भजन प्रस्तुत किया। भजन की समाप्ति पर आज पुनः स्वामी जी ने अमींचन्द जी के भजन की प्रशंसा करते हुए यह भी कहा कि ‘‘अमींचन्द ! तुम हो तो हीरे लेकिन कीचड़ में पड़े हुए हो।” कहा जाता है कि अमींचन्द जी यह सुनकर बोले कि ‘‘स्वामी जी, अब यह व्यक्ति हीरा बन कर ही आपको अपना मुख दिखायेगा, अन्यथा नहीं”। वह घर गये और मदिरा की बोतले आदि तोड़ डाली, मांसाहार सहित सभी व्यसन छोड़ दिये। उनसे रूठ कर अपने मायके गई धर्मपत्नी को मनाने गये और उससे क्षमा याचना की। इसके बाद आपका जीवन पूरी तरह से बदल कर वैदिक सिद्धान्तों के अनुरुप एक आदर्श आर्य का जीवन बन गया। वह आर्यसमाज के लिए समर्पित हो गये और स्थानीय व बाहर के स्थानों पर आर्यसमाजों में भजनों व उपदेशों के द्वारा वैदिक धर्म का प्रचार करने लगे। 

आर्य विद्वान प्रा. राजेन्द्र जिज्ञासु ने भक्ति-हृदय वाले कवि अमींचन्द्र जी पर टिप्पणी करते हुए कहा है कि पंडित चमूपति जी ने यह लेख ‘अमींरस सार’ नाम की पुस्तक की भूमिका के रुप में लिखा था। महर्षि दयानन्द की जन्म शताब्दी पर महाशय राजपाल जी ने शताब्दी ग्रन्थ माला के रूप में इसे प्रकाशित किया था। जिज्ञासु जी लिखते हैं कि भक्त जी के सम्बन्ध में और अधिक जानने के लिए पाठक उनकी पुस्तक ‘तड़पवाले तड़पाती जिनकी कहानी’ के खण्ड एक को देंखे। जिज्ञासु जी आगे कहते हैं कि भक्त जी का पूर्व नाम अमीरचन्द था। पं. लेखराम जी ने ऋषि के जीवन में लिखा है कि अमींचन्दजी ने झेलम में ऋषि के उपदेश सुने थे परन्तु पं. विष्णुदत्तजी वकील आदि कुछ लेखकों ने उनकी हृदय परिवर्तन की उपरोक्त घटना (वर्तमान पाकिस्तान के) गुजरात में घटित होना लिखी है। ऋषि दयानन्द गुजरात से पूर्व झेलम में अमृत वर्षा करते रहे थे। पं. लेखराम जी को ला. गंगाराम जी ने बताया था कि अमींचन्द ने झेलम में ऋषिजी की उपदेशमाला को श्रवण किया। विचारों से वह नवीन वेदान्ती थे। पं. लेखराम भी तो झेलम जिला से सम्बंधित थे और भक्त जी के साथ प्रचार भी किया। लगता है कि अमींचन्द ने ऋषि को झेलम में ही सुना फिर गुजरात में भी सत्संग किया तब यह उपरोक्त घटना घटी। दोनों घटनाएं एक दूसरे की पूरक हैं। 

डा. भवानीलाल भारतीय ने लिखा है कि अमींचन्द जी के तीन भजन संग्रह उनकी जानकारी में आये हैं। ‘आर्य भजन संग्रह’ को श्री देवदत्त शर्मा ने फर्रुखाबाद से सन् 1889 में प्रकाशित किया। इसमें अमींचन्द जी के अतिरिक्त सरदार कान्हसिंह के भजन भी संगृहीत थे। दूसरा ‘अमीरस सार’, इसका सम्पादन पं. चमूपति ने किया था और महाशय राजपाल प्रकाशन लाहौर ने दयानन्द जन्म शताब्दी ग्रन्थमाला-3 के अन्तर्गत सन् 1925 में प्रकाशित किया। तीसरा ‘अमीर सुधा’ ग्रन्थ को पं. दौलतराम शास्त्री ने सम्पादित कर रामलाल कपूर ट्रस्ट से प्रकाशित कराया था। 

पं. चमूपति जी ने अमींचन्द जी के भजनों की समालोचना भी की है और उन्हें उनके भजनों को भक्ति का भंडार बताया है। उन्होंने कहा है कि अमींचन्द्र जी की शब्द-योजना सुन्दर और रसीली है। आश्चर्य है कि उस समय विना संस्कृत ज्ञान के इन्हें ऐसी सरस आर्य भाषा कैसे आई। विचार करने पर हम इसे ईश्वर की कृपा व दया सहित अमींचन्द्र जी के पूर्व जन्मों वा प्रारब्ध का फल मान सकते हैं। पं. चमूपति जी द्वारा अमींचन्द जी के भजनों व गीतों की पूरी समालोचना को हम किसी अन्य लेख में प्रस्तुत करेंगे। यहां केवल इतना बता कर इस लेख को विराम देंगे कि प्रा. राजेन्द्र जिज्ञासु जी ने भी अमींचन्द्र जी के उपलब्ध भक्ति रस के भजनों का संग्रह सम्पादन कर प्रकाशित कराया है। हम इस बात की आवश्यकता अनुभव करते हैं कि उन के सभी भजनों को योग्य गायकों से गवा कर मधुर संगीत के साथ आडियों व वीडियो में प्रस्तुत किया जाना चाहिये। कवि व भजन सम्राट अमींचन्द जी की स्मृति को सादर नमन। 	
	 -मनमोहन कुमार आर्य

